
Kaban 1 Johnumu

Yanyu kuku Jesusanka, nyulu bama juran-
bungal.

1 Ngayu John. Ngayu yanyu kuku Jesus
Christanka kabanba balkal yurranda. Jesus
Christ jakalbaku juranku bundan, ngujakuraku.
Nyulu burri Kuku. Yinyamun nyulu bamaman,
nganjin nyungun miyilda nyajinda, nyungun
marabu karrbanda, nyungu kuku milkabu nya-
jinda. Nyulu wuljaljiku juranku bundanday,
bama juran-bunganka.

2 Nyulu nguymal milbijin, bamaman, nganjin
nyungun nyajinda. Yinyaynka nganjin yurranda
kuku balkal nyungunku. Nyulu bamamanjiku,
nyulu wuljaljiku nyunguwunji nganjananji bun-
dan. Yamba nyulu bubungu kadan, nganjin
nyungun nyajinka, nyungunku binalmanka.

3Nganjin yurranda balkanka yinyaynka ngan-
jin milkabu nyajin and miyilda nyajin. Ngan-
jin yurranda balkal, ngana wubulku jawun-
jawunku bundarinka Nganjananji, nyunguwunji
kangkalanji, Jesus Christanji.

4 Yuwu, nganjin yanyu kuku kabanba balkal,
ngana wubulku wawurr-wawurrmanijinkarrku.

God yala light.
5 Yurra yanyu kuku nyakada Jesus Christanka.

Nganjin nyungu kuku nyajin, yurranda balkalda.
Nyulu God yala light, nyulu kari bajaku yala

nguwul-nguwul. Nyulu yala light, junkayku
bundanday.

6 Kaki ngana kuku balkal, “Ngayu Christian,”
yamba ngana kari junkayku bundari, ngana
jurrilmalkuda, kari junkayku bundari. Kaki
ngana kari junkayku bundari, yinya yala ngana
nguwul-nguwulbu dungan-dungari.

7 Kaki ngana Godundumunbu lightmunbu
bundari, yala Jesus Christ bunday, ngana jawun-
jawunku Christianku bundari. Jesusangka
nyungu mula dajin ngananka. Nyunguwundu
mulabu ngananga buyun-buyun wubulku kidan-
kidal nganandamun, ngana junkayku bundanka.

8 Kaki ngana balkal, “Ngayu kariku
buyunman,” ngana nganaku jurrilmal. Kaki
ngana yalaku balkal, ngana jurrilmalkuda, kari
manubajamal.

9 Kaki ngana milka-bujarmal nganawunku
buyun-buyunku and ngana Godundu balkal,
nyulu yinyaynka buyun-buyunku milka-
wulaykuda. Nyulu kari jurrilmal. Nyulu
wuljaljiku junkayku bunday. Nyulu buyun-
buyun wubulku nganandamun kidalkuda.

10 Godundumundu kabanda balkal,
“Bama wubulku buyunmankuda.”
Kaki ngana balkal, “Ngayu kariku buyunman,”
yinya yala ngana balkal, “Godungku jurril-
bungan.” Kaki ngana yalaku balkal, ngana
Godumu kuku kari wukurril.

2
Jesusangka ngananin helpim-bungalkuda.



1 Johnumu 2:1 iii 1 Johnumu 2:8

1 Yurra Christian-Christian yala ngayku
kangkal-kangkal. Ngayu wawu kari yurra
buyunmanka. Yinyaynka ngayu yanyu kuku
balkan yurranda. Yamba yurra nguba still
buyunmal. Jesus, nyulu ngulkurrkuda. Kaki
yurra buyunmal, Jesusangka Nganjananda
babaji yurranga buyun-buyun wubulku kidanka.

2 Kaki ngana buyunmal, Godungku ngananga
buyun-buyun kidal, Jesusandamundu mulabu.
Jesus Christ wulan nganawunku buyun-
buyunku. Kari nganankaku. Kari. Bamanka
wubulinkaku.

3 Ngana wanjarrku binalmal ngana Godunku
binal? Kaki ngana nyungu kuku wukurril, ngana
nyungunku manubajaku binalmal.

4 Kaki bamangka balkal, “Ngayu Godunku
binalkuda,” yamba nyulu nyungu kuku kari
wukurril, yinya bama jurrilmalkuda. Nyulu kari
manubajabuku balkal.

5 Kaki bamangka Godumu kuku wukurril,
nyulu Godunku wawu jirray bajaku. Yinya-
mundu ngana binal ngana Godunjikuda kuna-
man.

6 Kaki bamangka balkal, “Ngayu Godunjikuda
kunaman,” nyulu must junkayku bunday yala
Jesus Christ ngadiku junkayku bundan.

Ngayu kuku jirakal dajil.
7 Ngayku jawun-karra, yurra bamanka wawu-

maka. Yinya kuku jirakal kari. Kari, yurra yinya
kuku jakalbaku nyajin. Yinya kuku mukul, yurra
ngadiku nyajin.

8 Yinya kuku jirakal kari, yamba ngana jarra
nyiku mumbaraku binalman. Yinyaynka yinya

kuku yala kuku jirakal. Jesus Christ yala
light dayirr bajaku. Nyulu ngananka wawu
jirray. Nyulu yalarrku ngananin binal-bungal
bamanka wawumanka. Yinyamundu nganan-
damun nguwul-nguwul dungan-dungay. Light
walalda.

9 Bamangka nguba yalamal, “Ngayu light-
munbu bundanday.” Yamba nyulu nguba ba-
manka Christiananka wawu kari. Yinya bama
jurrilmal, nyulu still nguwul-nguwulbuku.

10 Kaki bama yinduynku Christiananka wawu
jirray, nyulu lightmunbu bundanday. Nyulu kari
buyun-damal, kanbalda wukurrinka.

11 Kaki bama yinduynku Christiananka
wawu kari, nyulu yala nguwul-nguwulbu
bundanday. Nyulu binal kari wanjabu dungan-
dungay, nguwul-nguwuldu nyungun miyil-
burra-bunganya.

12 Yurra Christian-Christian yala ngayku
kangkal-kangkal. Ngayu yanyu kuku kabanba
balkal, yurranda yungal, Godungku yurranga
buyun-buyun kidanya Jesusanka.

13-14 Ngayu yurranda nganjan-karranda ka-
banba balkal, yurra Jesusanka binalmanya.
Nyulu jakalbamunku. Ngayu yurranda warru-
warrundu kabanba balkal yurra junkurrji-
manya, buyun-buyun bawanka. Ngayu yur-
randa kabanba balkal, yurra Godundumunku
kukuku binalmanya, wukurrinya, yalaku yurra
Dubu Satan kanganya. Ngayu yurranda kaykay-
kaykayanda kabanba balkal, yurra Nganjananka
Godunku binalmanya.

15 Kari yamba-yamba-bakamaka. Kari jum-
bunmaka. Kari junjuy-junjuy jumbunduku milk-
abu wukurrika, kari milkanga yamba-yambajiku
bundarika. Ngana Godunkuku wawumaka,
nyunguku way wukurrika. Kaki yurra junjuy-
junjuynku bubuku wawumal, yurra Ngan-
jananka Godunku wawu kari, nyungu way kari
wukurril.

16 Yurra yamba-yamba kari jumbunduku
wukurrika. Kari kalngarmaka. Kari bulmbuy-
maka yunuwunku yamba-yambaka. Yalarrku
kari bangkarr bulmbuymaka balu yundu jarra
jirray kanbalanka. Yinya buyun, kari wangkar-
wangkarmun Nganjanandamun. Yinya buyun-
buyun bada-badamun bubumun buyunmun.

17 Yanyu bubu juma kunbayarrkuda. Yamba-
yambaka bama wawu jirray, yinyarrin yalar-
rku kunbayarrkuda. Yamba nyulu bamangka
Godumu kuku wukurril, nyuluku kari kunbay.
Nyulu wuljaljiku juranku bunday.

Bama kanbal Jesusanka wawu kari bajaku.
18 Yurra ngayku jawun-karra. Yurra yala

ngayku kangkal-kangkalkuda. Yurra nyaka!
Time yuba kaday, yanyu bubu kunbayarrku.
Yurra kuku nyajin, nyubun kaday, Jesusanka
wawu kari bajaku. Nyulu jurril-baka. Nyulu jur-
rilda yalamal, “Ngayu Christ.” Kanbal kadanda.
Jana yalarrku Jesusanka wawu kari. Jana kuliku
bundanday Jesusanka. Yinyaynka ngana binal
yanyu bubu juma kunbayarrku.

19 Jana bama Jesusanka wawu kari, jana
yinyarrinyangka jakalbaku ngananji Godumu

kuku nyajin, yamba jana yinya kuku kari kujin.
Jana kari kunaman ngananji, kari Christian-
man. Yinyaynka jana ngananin bawan. Jana
kunamanyaku ngananji, jana bundanyaku, kari
bawanyaku. Yamba jana bawan, yinyamundu
jana milbil jana Christian kari.

20 Yamba yurra yala kari. Jesus Christangka
nyungu wawu yungan yurrawunbu dukurrbu.
Yinyaynka yurra kukuku manubajaka binal-
maynda.

21 Ngayu kabanba balkal yurranda, yurra
kukuku manubajaka binalmanya. Yurra
kari ngangkal-ngangkalku bundarika kukuku
manubajaka. Kaki bamangka jurril-bungal,
nyulu Godundumun kari. Yurra yinyaynka
binal. God manubaja, nyulu jurril kari.

22 Wanya nyulu jurril-baka? Nyulu jurril-
bakangka yalamal, “Jesus nyulu Christ kari,
Godundumun kari.” Yinyanguy bama Jesusanka
wawu kari. Nyulu Nganjan God bawan, yalarrku
nyulu Godumu kangkal bawan.

23 Kaki bama Godundumunku kangkalanka
wawu kari, jana yalarrku Nganjananka Go-
dunku wawu kari. Kaki bama Godundumunku
kangkalanka wawu jirray, and bamanda bal-
kal nyungunku, jana yalarrku Nganjananka Go-
dunku wawu jirray. Yinyaynka jana Nganjananji
bundandari.

24 Yala. Yurra kuku Godundumun ngadiku
nyajin. Yurra yinya kuku milkanga kuji. Kaki
yurra Godumu kuku milkanga kujil, yurra wul-
jaljiku kunamal Godundumunji kangkalanji and
Nganjananji Godunji.

25 Jesus Christangka promiseim-bungan ngana
wuljaljiku Godunji bunday.

26 Ngayu yanyu kabanba balkan
yinyarrinyanka jananka yurranin manubu-
wundinka, buyun-buyunku.

27 Yamba Jesus Christangka nyungu Wawu
yurranda dajin. Kaki nyungu Wawu yur-
rawunbu dukurrbu bundanday, bamangka yur-
ranin kari binal-bungal baja. Wawubuku yur-
ranin kuku manubaja binal-bungalkuda. Nyulu
yurranin junjuy-junjuynku wubulkuku binal-
bungal. Yurra nyungu kuku wukurrika, yinya-
mundu yurra Jesusanji kunamal.

28 Ngayku kangkal-kangkal, yurra Jesusanji
kunaman. Nyungun kari bawa. Yinyamun yurra
munaku bundari and yurra kari murru-kaday
nyungunku, kari yinyilmal nyulu kaday baja.

29 Yurra binal nyulu Jesus ngulkurr ba-
jaku. Yurra yanyuynku kukuku yalarrku binal-
maka. Kaki bamangka nyungun wukurril, and
junkayku bundari, jana Godumukuda kangkal-
kangkal.

3
Godumu kangkal-kangkalkuda.

1 Nganjan God ngananka wawu jirray. Nyulu
ngananka wawuman, ngananin kangkal-kangkal
bambanka. Ngana nyungukuda kangkal-
kangkal, yamba kanbal bama yinyaynka binal
kari. Jana binal kari, jana Godunku kari
binalmanya.



1 Johnumu 3:2 viii 1 Johnumu 3:9

2 Ngayku jawun-karra, ngana Godumukuda
kangkal-kangkal. Ngana juma walu-yindumal,
yamba ngana binal-kariku yala wanyu. Yamba
ngana yanyuynku binalda. Yala-yala Jesus nguy-
mal milbiji baja, ngana walu-yindumalda yala
nyulu. Ngana nyungun mumbarabuku nyajilda.

3 Bamangka yinya kuku milkanga kujil, jana
janaku dayirrmal. Jananga wawu ngulkurrda,
yala Jesus Christ.

4 Kaki bamangka buyun-damal, jana Godumu
kuku kari wukurril. Jana Godumu law kari
kujilda.

5 Ngana binal Jesus bamaman, ngananga
buyun-buyun kidanka. Nyungu buyun-buyun
yamba-kari, nyulu kari bajaku buyunman.

6 Kaki bama kunamal Jesusanji, jana kari
yarbarrka buyun-damal baja. Kaki jana yarbar-
rka buyun-damal baja, jana nyungunku binal
kari, nyungunin kariku wawubu nyajin.

7 Ngayku kangkal-kangkal, bamanda buyun-
yundu kari milka-janay. Jana yurranin manubu-
wundinji buyun-buyunku. Kaki yurra ngulkur-
rduku balkal, and junkayku bunday, yurra
ngulkurrkuda yala Christ ngulkurrkuda.

8 Kaki bamangka yarbarrka buyun-damal
baja, Dubu nyungu majakuda. Nyulu Dubu-
mukuda. Nyulu Dubungku jakalbaku buyun-
daman, yinyamun buyun-daman baja, buyun-
daman baja. Godumu kangkal bamaman,
Dubumu work buyun-damanka. Yinyaynka
nyulu wangkar-wangkarmun bubungu kadan.

9 Kaki bama Godumu kangkalmal, nyulu
kari yarbarrka buyunmal baja, Godumu wawu

nyunguwunbu dukulbu bundanya. Nyulu kari
yarbarrka buyun-damal baja, God nyungu ngan-
janmanya.

10 Godumu kangkal-kangkal walu-yindukuda
Dubundumunku kangkal-kangkalanka. Kaki
bama kari junkayku bunday, nyulu kari Godumu
kangkal. Kaki bama Christian-warranka yindu-
yinduynku wawu kari, nyulu kari Godumu
kangkal.

Yindu-yinduynku wawumaka.
11 Ngana must yindu-yinduynku wawumaka.

Yurra yinya kuku nyajin jakalbaku yurra Chris-
tianman.

12 Ngana kari yalamaka yala Cain
ngadimunku. Nyulu Dubumu kangkal, nyulu
nyungu yabaju yarkinkaku kunin. Wanyurrinku
nyulu nyungun kunin? Nyulu yarbarrka buyun-
daman, yamba nyungu yabaju ngulkurrku
bundan. Yinyaynka nyulu nyungun kunin.

13 Ngayku jawun-karra. Kaki jana bama
Christian-kari yurranka wawu kari bajaku, kari
kungkurr-kaday.

14 Ngana yindu-yinduynku Christiananka
wawumanya, ngana binal ngana baraldarr
dungan-dungari Godundu. Yinyaymba ngana
wuljaljiku juranku bundari. Yindu baral
dungay bada-bada bayanga. Yinyaymba bama
wulaykuda. Ngana yinya baral bawankuda.
Kaki bama yindu-yinduynku bamanka wawu
kari, nyungu wawu juran kari, nyulu Dubumu
bama.

15 Kaki bama yinduynku Christiananka wawu
kari, Godungku nyungun nyajil yala dambunji.
Yurra binal jana dambunji kari Godunji bundari.

16 Jesus Christ nyuluku dajijin wulanka
ngananka. Yinyamundu nyulu bamanda
milbin nyulu jananka wawu jirray. Yinyaynka
ngana yalarrku yindu-yinduynku Christiananka
wawumaka, jananka wulay.

17Bama nyubun nguba rich-bala, money jirray.
Nyulu nguba bama nyajil dakwuyku bundanya,
mayi kari. Kaki rich-balangka yinya bama kari
helpim-bungal, nyulu Godunku wawu kari. Kaki
ngana yinduynku wawu kari, ngana yalarrku
Godunku wawu kari.

18 Ngayku jawun-karra, ngana kari wum-
babuku balka, “Ngayu yununku wawu jirray.”
Kaki ngana manubajaku bamanka wawu jirray,
ngana jananin helpim-bungalkuda.

19 Yinyamundu ngana binal ngana manuba-
jaku bundari. Kaki ngana yinduynku bamanka
wawu jirray, ngana kari yinyilmal Godunku.
Ngana muruku bundari Godunji.

20 Ngana nguba milka-murrujiman
nganawunku buyun-buyunku. Kaki ngana
yalaku bundari, ngana God milkabu wukurrika.
Nyulu jarra jirray ngananka, nyulu junjuy-
junjuynku wubulkuku binal. Kaki ngana
buyunku bundari, nyulu yinyaynka binal. Kaki
ngana ngulkurrku bundari, nyulu yalarrku
yinyaynka binal.

21 Ngayku jawun-karra, kaki yurra kari milka-
murrujiku bundari Godunku, yurra kari yiny-
ilmal nyungunku. Yurra nyungundu burrkul-

dandiku dungay.
22 Kaki ngana Godundu babaji junjuynku,

nyulu dajilkuda. Nyulu dajil, ngana nyungu
kuku wukurrinya. Yinyamundu ngana nyungun
wawurr-wawurr-bungalkuda.

23 Godumu kuku yalaku: Ngana must mam-
barrijika Godundumunbu kangkalanda Jesu-
sanda. Ngana yalarrku must yinduynku ba-
manka wawumaka. Yinya kuku Jesusangka
dajin ngananda.

24 Kaki bamangka Godumu kuku wukurril,
nyulu kunamal Godunji, God kunamal nyun-
gunji. Ngana binal God kunaman ngananji,
nyulu nyungu Wawu ngananda dajinya.

4
Kanbal bama Godundumunji Wawuji, kanbal

Dubundumunji wawuji.
1 Ngayku jawun-karra! Kanbalda bamangka

balkal, “Godumu Wawu ngulkurr ngaykunji
bundanday.” Yamba jana jurril-bungal-bungal.
Yurra mumbarmaka jananka. Bamangka wubu-
linjaku jurril yalaman, “Nganjin Godumu kuku
yirrkan-yirrkay.” Yamba jana jurril-bungan.
Mumbarmaka jananka. Jananga kuku mum-
barabuku nyaka, binalmanka, nguba manubaja,
nguba kari.

2 Ngana wanjarrku janawunku kukuku binal-
mal? Kaki jana balkal, “Nyulu Jesus Christ bama-
mankuda,” jana Godumu kuku manubaja balkal-
balkalkuda. Yinyaynka ngana binal Godumu
Wawu jananji bundandayda.

3 Kaki bamangka balkal, “Nyulu Jesus Christ
kari bamaman,” Godumu Wawu kari nyungunji
bunday. Dubumu wawu nyungunji bunday,
Dubu Jesus Christanka wawu kari. Yurra kuku
nyajin bama juma kankadanya, Dubundumunji
wawuji. Jana kanbal yalaymbada.

4 Yamba yurra Godumukuda kangkal-kangkal.
GodumuWawu yurranji bundandaykuda. Nyulu
Godumu Wawu junkurrji Dubundumunku
wawuku. Yinyaynka yurra jarra junkurrji
jananka Dubundumunku bamanka, jana
yurranin kari manubu-wundin buyunku.

5 Jananga kuku bubukuku, Godunku kari.
Dubundumundu bamangka jananga kuku nya-
jil, Dubumu bama wangkar-wangkariynka kari,
bubukuku.

6 Yamba ngana Godumukuda kangkal-kangkal.
Kaki bama Godunku binal, jana ngananga kuku
nyajil. Yinyaynka ngana binal Godumu Wawu
jananda walan. Kaki bama Godunku binal kari,
jana ngananga kuku kari nyajil. Yinyaynka
ngana binal Dubumu wawu jananda walan.

God bamanka wawu.
7 Ngayku jawun-karra! Ngana yindu-

yinduynku bamanka wawumaka, God ngananka
wawumanya. Godungku ngananin binal-bungal
bamanka mumbarku wawumanka. Kaki ngana
yindu-yinduynku bamanka wawu jirray, ngana
Godumukuda kangkal-kangkal, nyungunku
binalmankuda.

8 Kaki ngana yindu-yinduynku bamanka
wawu kari, ngana Godunku binal kari, God
bamanka wawumanya.

9 Godungku nyungu nyubunku kangkal
bubungu yungan, ngananga wawu juran-
bunganka. Yinyaynka ngana binal God
ngananka wawu jirray.

10 Godngarr ngananka wawuman. Yinyamun
ngana nyungunku wawuman. Ngana nyun-
gunku wawumanjiku, nyulu nyungu kangkal
bubungu yungan, ngananga buyun-buyun ki-
danka. Yinyaynka ngana binal nyulu ngananka
wawu jirray.

11 Ngayku jawun-karra! Kaki God ngananka
yalaku wawumal, ngana yindu-yinduynku ba-
manka yalarrku wawumaka.

12 Bamangka God kariku miyilda nyajin. Kaki
ngana yindu-yinduynku bamanka wawumal,
God kunamal ngananji. Yinyaynka ngana ba-
manka yinduynku mumbarku wawumalkuda.

13 Godungku nyungu Wawu ngananda dajin.
Yinyaynka ngana binal ngana nyungunji kuna-
man, nyulu ngananji kunaman.

14 Nganjin Godumu kangkal miyilda nyajin.
Yinyaynka nganjin yindu-yinduymbu bamanda
yanyu kuku balkal: “Godungku nyungu kangkal
yungan, wulanka bamanka bubungu yiringkur-
rku.”

15 Kaki bamangka balkal, “Jesus Godumukuda
kangkal,” yinya bama Godunji kunamal. God
nyunguwunbu wawungu bundayda.

16 Ngana binal God ngananka wawu. Ngana
yinyayanda kukungu milka-janay.
God ngananka manubajaku wawu jirray. Kaki

ngana yindu-yinduynku bamanka wawu jirray,

ngana Godunjiku bundari. Godumu Wawu
nganawunbu wawungu bundandayda.

17 God nganawunbu wawungu bunday, ngana
yindu-yinduynku bamanka wawumanka. Juma
Jesus kaday baja. Yala-yala bama wubulku
jakalba nyungundu janay courtcasemunbu. Kaki
ngana yindu-yinduynku bamanka wawumal,
ngana kari yinyilmal baja nyulu kaday baja.
Ngana kari yinyilmal baja nyungundu jakalba
jananka, ngana Godunji bundanya yala Christ
nyungunji bundanday.

18 God ngananka wawu jirray, yinyaynka
ngana kari yinyilmaka nyungunku. Kaki ngana
yinyilmal, ngana Godunku kari manubajaku
wawu. Kaki ngana yinyilmal, yinya yala ngana
punishmentmanil. Yamba Godwawu kari ngana
yinyilmanka.

19 Godngarr ngananka wawuman. Yinyaynka
ngana nyungunku wawu jirray.

20 Kaki bamangka balkal, “Ngayu Godunku
wawu jirray,” yamba nyulu yinduynku bamanka
wawu kari, yinya bama jurrilmalmalkuda.
Nyulu yindu bama miyilda nyajil, yamba nyulu
nyungunku wawu kari. Nyulu balkal nyulu
Godunku wawu jirray, yamba nyulu God kari
miyilda nyajin. Kari. Yala kari. Kaki ngana
yinduynku bamanka wawu kari, ngana yalarrku
Godunku wawu kari.

21 Jesusangka yanyu kuku yalaman, “Kaki
bama Godunku wawu jirray, nyulu yalarrku
yindu-yinduynku bamanka wawumaka.”

5
Ngana Godundumunjiku junkurrjiku bundan-

day, ngana junkurrji Dubunku.
1 Jesus, nyulu bamaman, Nganjanangka Go-

dungku nyungun bubungu yungan. Nyulu Jesus
Christ Godundumun. Kaki ngana yinya kuku
believeim-bungal, ngana Godumukuda kangkal-
kangkal. Kaki ngana Nganjananka wawu jir-
ray, ngana nyunguwunku kangkal-kangkalanka
yalarrku wawu jirray.

2 Kaki ngana Godunku wawu jirray, ngana
nyungu kuku wukurril. Yinyaynka ngana bi-
nal ngana Godundumunku kangkal-kangkalanka
wawu jirray.

3-4 Kaki ngana Godunku wawu jirray, ngana
yalarrku nyungu kuku wukurril. Godumu
kuku duray-duray kari. Easy-bala wukurrinka,
Godumu kangkal-kangkal junkurrjimanya
Dubunku. Godumu kangkal-kangkal Dubundu
kari milka-janay, Jesusandaku milka-janay.
Yinyamundu jana Dubumu kuku kari wukurril.

5 Wanju junkurrji Dubunku? Kaki bamangka
balkal, “Jesus, nyulu Godumukuda kangkal,”
yinya bama junkurrjimal Dubunku, nyulu yinya
kuku believeim-bunganya.

Kuku Jesus Christanka.
6 Nyulu Jesus Christ bubungu kadankuda.

Johnungku nyungun banabu dukul-daman,
baptiseim-bungan. Nyulu jukungu wulan, mula
dajinka bamanka. Jana nyungun banabu dukul-
daman, yamba nyulu yalarrku nyungu mula
dajin bamanka. Godundumundu Wawubu

ngananda balkal yinya kuku manubajakuda.
Nyulu kari jurrilman. Kari. Nyulu Godumu
Wawu manubajakuda.

7 Kulurubu bamanda milbil nyulu Jesus Godu-
mukuda kangkal.

8 Godumu Wawu, yinya bana, banabu dukul-
damanka, and Jesusamu mula. Jana kulurubu
milbil-milbil Jesus Godumukuda kangkal, Go-
dundumundu Wawubu, Jesusandamundu mu-
labu, yinyamundu banabu. Kulurubu mil-
bilkuda.

9Kaki bamangka ngananda kuku balkal, ngana
milka-janay. Yamba Godumu kuku junkurrji
bajaku bamandamunku kukuku. Godungku
ngananda yinya kuku balkan nyunguwunku
kangkalanka. Yinyamundu Godungku ngananda
milbin Jesus nyungukuda kangkal.

10 Kaki bama Godundumunbu kangkalba
milka-janay, nyulu yinya kuku nyunguwunbu
wawungu kujil. Yinyaynka nyulu binalmal Jesus
Godumukuda kangkal. Kaki bama Godundu
kari milka-janay, yinya yala nyulu balkal God
jurrilmalmal. Nyulu balkal God jurrilman, nyulu
Godumu kuku kari believeim-bunganya nyun-
guwunku kangkalanka.

11 Godungku wanyu balkan? Nyulu balkan
nyulu ngananga wawu juran-bungan wuljaljiku.
Nyulu nganangan juran-bungan nyunguwundu
kangkalangka.

12 Kaki ngana nyungu kangkal nganawunbu
wawungu kujil, ngananga wawu juranmal.
Kaki ngana nyungu kangkal kari walay-manil,
ngananga wawu kari juranmal.

Yinyamundu bama wuljaljiku juranku bunday.
13 Ngayu yanyu kabanba balkal-balkalda,

yurra binalmanka yurranga wawu wuljaljiku
juranku bundayda. Kaki yurra Godundumunbu
kangkalanda milka-janay, yurra wuljaljiku ju-
ranku bundari Godunji.

14 Kaki ngana Godumu kangkal-kangkalmal,
ngana binal nyulu ngananga kuku nyajil, ngana
nyungunji munaku balkawayda. Kaki ngana Go-
dundu babaji junjuynku nyulu wawu yunganka,
ngana binal nyulu ngananda dajilkuda.

15 Nyulu wuljaljiku ngananga kuku nyajil,
ngana nyungundu babajinya. Kaki ngana binal
yinya manubaja, ngana yalarrku binal nyulu
dajilkuda.

16 Kaki ngana yindu Christian nyajil buyun-
damanya, ngana Godunji balkawaka nyun-
gunku. Kaki ngana babaji yinduynku Chris-
tiananka, Godungku nyungu buyun-buyun kidal,
nyungun juran-bungalda. Yamba kanbalda ba-
mangka yarbarrka buyun-damal baja, buyun-
damal baja. Yinyaynka jana buyunmalkuda.
Yinya yala jana janaku wawu kuniji, wulayda.
Ngayu yurranda kari balkal Godundu pray-
manka, yinyanguynku bamanka.

17 Kaki ngana buyunmal, ngana buyunkuda.
Kaki ngana jurrkiji yinyamun buyun-buyunmun
and nganaku mambarriji Godundu, nyulu
buyun-buyun kidalkuda. Yamba kanbal buyun-
buyun Godungku kari kidal. Kaki bamangka
yarbarrka buyun-damal baja, buyun-damal
baja, jananga wawu wulaykuda. Godungku
jananga wawu kari juran-bungal baja.

18 Ngana binal Godundumundu kangkal-
kangkalangka kari yarbarrka buyun-damal
baja, Godundumundu kangkalangka jananin
ngulkurrduku kujinya. Dubungku jananin kari
buyun-damal.

19 Ngana binal ngana Godumukuda kangkal-
kangkal. Nyulu ngananin ngulkurrduku kujil.
Yamba kanbal yiringkurrku Godumu kangkal-
kangkal kari. Dubukuda jananga majakuda,
nyulu jananin wayal-wayal.

20 Ngana binal Godumu kangkal wangkar-
wangkarmun kadan, ngananin binal-bunganka
ngana Godunku manubajaku binalmanka. Nyu-
luku manubajakuda. Ngana bulanji kunaman,
Godunji, and nyunguwunji kangkalanji Jesus
Christanji. Bula ngananin ngulkurrduku kujilda.
Nyulu God manubajakuda. Ngana nyungunji
wuljaljiku bundari.

21 Ngayku jawun-karra, kari buyay-mana
ngurma-idol walu-yindu walu-yindu balu
God. Mumbarmaka jananka. Bamangka
kanbalda ngurma-idol balkal jukumun, balu
Godkuda. Yinya kari buyay-mana. God bajaku
buyay-mana. Milkanga Godunjiku bunday.
Yalakubada.

